Il da Cavorgia va a Schaffusa
Il program cultural dalla LR Surselva per in e scadin ei lantschaus.

Ier ei stau il di dil cudisch. La Lia Rumantscha Surselva (LRS) ha arranschau per quella occasiun ina
sera da sentupada lucca cun Gion Ludivic Hendry el CCM a Laax. El ha scret tut en tut buca meins
che 55 cudischs e dapli che 7000 paginas. Il program cultural per in e scadin dalla Lia Rumantscha ei
aschia vegnius lantschaus. Martin Mathiuet, tenor Urs Cadruvi il meglier manager romontsch, ha
moderau la sera a moda libra. Martin Mathiuet e siu team vulan intensivar e promover la cultura
romontscha en differents camps. En in miez onn duess ei dar in’invitaziun ad in teater en tschaler. Ins
sa pia esser spanegiaus. Aschia duei la broschura Scuntrada e formaziun dalla Surselva survegnir
in’atgna rubrica per la cultura sursilvana. Gion Andrea Casanova al clavazin e las solistas Flurina
Bundi da Zignau ed Anita Mirer da Sursaissa han delectau igl auditori cun ina canzun legra ed ina
plitost tresta. Era sch'il local ei aunc en construcziun, ha il team dil CCM presentau tuts cudischs da
Vic Hendry e decorau la stanza cun ina sterlizia. Alla preit pendevan maletgs da linoleum da Martin
Mathiuet en connex cun ils cudischs da Vic Hendry. Questas sentupadas dueien arver portas per
glieud che presta enzatgei per la cultura sco quei che Urs Cadruvi ha menziunau en siu plaid
d'introducziun. Dil luvrer sempel entochen il professer emeritau eran amitgs dil romontsch presents.

L’affonza da Vic

Vic ei carschius si a Cavorgia. El ei in ver «Cavorgiauner», ina razza fetg speciala, mo originala sco el
ha raquintau. Da buob haveva el detg a sia mumma cu els stevan a Cavorgia: «Sche nus havessen mo
ina casa a Sedrun.» Pil studi hagi el tuttina bandunau la stretgira da Tujetsch e serendius a Turitg,
Friburg e schizun a Milaun. Leu eis el staus dil temps da Mussolini. Mo el hagi buca schau converter
dil dictatur.

El di ch'el resti in Romontsch sursilvan era sch'el habiteschi 50 onns a Schaffusa. Pli baul schevien ins
ch'ils perderts mondien a Cuera a star, perquei seigi el ius aunc pli lunsch. Cun ina vusch franca ha el
manegiau che l'entira cultura romontscha mondi mai empaglia. Nus Romontschs hagien buca fatg tut
pil gat.

Filosof dallas caglias e scolast

El seigi in filosof dallas caglias: Siu pseudonim senumna Martin Busch. Mo el hagi da far nuot cun
quel dall'America. Siu frar schevi adina ch'el dueigi scriver aschi bein sco il Martin Busch. Enzatgi
dalla pressa hagi tradiu quei en in'ustria e l'auter di savevi l'entira Surselva la verdad.

A giuvens scribents dat Hendry il tip: Scrivi texts mo sut in pseudonim.

Enstagl da - vegnir «schneder» ni «bruoder» en claustra seigi el vegnius scolast sco tierz da sia
famiglia. Scola ha el dau a Selva ed a Camischolas.

Igl assassin ed il poet

El ei ius en perschuns e fatg intervestas cun 22 perschuniers. Tuppamein hagi el bess naven las
notizias. L'ovra «Discuors cugl assassin, diari» ei lu tuttina cumparida 1970. El fagessi mai pli ina talg
experienza.

Sia pissiun da scriver poesias ha el sviluppau per culs onns. El hagi mai fatg remas. Sias poesias hagi
el adina schau giudicar da quater varts. La damonda «Tgi sun jeu?» stat savens el center da sia lirica.
Tgi che tscherchi buca pli il senn dalla veta seigi gia morts. Sia davosa ovra «Sbrinzlas — Funken -
Scintille» 2006 ch'ei schizun vegnida translatada en engles hagi buna accoglientscha cunzun era en
Tiaratudestga.

Martin Mathiuet finescha il discuors interessant cun ils suandonts plaids:

«Vic el in interessant cumpogn.»

Suenter ha ei dau in bien puschegn. Igl ei stau ina sera fetg varionta cun buns discuors.

(fb)
LQ 24-04-2008



